
Rnnëʼ Jesús: —Bitiʼ cöʼliʼ baniga lu icja ládxiʼdoʼoliʼ. 
Guliʼtséajlëʼ Dios, en guliʼtséajlëʼ caʼ nedaʼ. Lu yuʼu 
lidxëʼ Xuzaʼ lataj zián nacuáʼ. Laʼtuʼ cabí naca caní, 
nedaʼ chigudxi cazaʼ libíʼiliʼ. Tsejaʼ naʼa, tsöjpáʼa lataj 
queë́liʼ ga tsöjsóaliʼ. 



Channö huayéajaʼ, en tsöjpáʼa lataj queë́liʼ ga 
tsöjsóaliʼ, huödaʼ leyúbölö, ateʼ uchëʼa libíʼiliʼ lataj quiaʼ, 
para ga naʼ tsöjsóaʼ nedaʼ, tsöjsóaliʼ caʼ libíʼiliʼ.



Nedaʼ, Juan, nacaʼ böchiʼ luzáʼaliʼ, en tsözxö́n 
riguíʼi rizácaʼlenaʼ libíʼiliʼ, en tsözxö́n len libíʼiliʼ 
ruziʼa xibé le rinná bëʼë Dios, en 

nadéliʼdaʼ yöl-laʼ riböza zxön ladxiʼ naʼ 
runnëʼ Jesucristo queë́ruʼ. 



Nadzunaʼ tu luyú bidxi ni gatsaj láhuiʼlö nísadoʼ, 
nazíʼi le Patmos. Nadzunaʼ tuʼ benaʼ libán que 
xtídzëʼë Dios, en tuʼ benaʼ ba nalí queëʼ 

Jesucristo.



Laʼ níʼisö guzóalenëʼ Dios Böʼ Láʼayi nedaʼ, ateʼ 
biléʼedaʼ yehuaʼ yubá niʼ tu lataj ga Nu röʼö rinná 
bëʼ, en biléʼedaʼ caʼ Nu naʼ röʼö lataj naʼ.



Níʼirö biyöndaʼ tul-la yúguʼtë le benëʼ Dios yehuaʼ yubá, 
en lu yu yödzölió, en zxánilö luyú, en lu nísadoʼ. 
Tul-la yúguʼtë le nacuáʼ yuguʼ lataj 
naʼ, taʼnná: ¡Yöl-laʼ ba Nu naʼ röʼö 
lataj lo, encaʼ Bönniʼ naʼ náquiëʼ 
Böʼcuʼ Zxílaʼdoʼ! ¡Gúnticaʼsiruʼ-nëʼ 
bal en cúʼuticaʼsiruʼ-nëʼ yöl-laʼ ba, 
ateʼ inná 
bë́ʼticaʼsëʼ Lëʼ! 



Nedaʼ, Juan, biléʼedaʼ yödzö láʼayi naʼ, le naca 
Jerusalén cubi, ruhuötaj, rirúaj yehuaʼ yubá ga zoëʼ 
Dios, en chinabáʼa que ca nabáʼa queëb́iʼ biʼi nigula 
chizóa utsaga náʼalenbiʼ tu bönniʼ. 



Biyöndaʼ ruíʼi didzaʼ nu rnna yehuaʼ yubá: 
“¡Buliʼyútsöcaʼ! ¡Ga zoëʼ Dios zóalen bönachi! ¡Sóalenëʼ 
léguequi, ateʼ léguequi ilácagaca bönachi queëʼ! ¡Dios 
caz sóalenëʼ léguequi, en gáquiëʼ Dios quéguequi!



Níʼirö gubáz láʼayi naʼ buluíʼinëʼ nedaʼ tu yegu yeníʼidoʼ, 
le naca nisa yegu le runna yöl-laʼ naʼbán. Rëpi yösa 
beníʼ yegu naʼ ca rëpi yösa beníʼ guiö́j jara. Rirúaj yegu 
naʼ lu lataj lo ga röʼë Dios, en ga röʼë caʼ Bönniʼ náquiëʼ 
Böʼcuʼ Zxílaʼdoʼ.



Bitiʼ run bayudxi tseníʼgaca gubidza, en beoʼ lu yödzö 
naʼ, tuʼ uzeníʼ yöl-laʼ beníʼ queëʼ Dios lu yödzö naʼ, 
ateʼ lëscaʼ Bönniʼ náquiëʼ Böʼcuʼ Zxílaʼdoʼ náquiëʼ le 
uzeníʼ niʼ.



Tu le ruáʼ döʼ bitiʼ caʼ 
tsaza niʼ, en calëga 
tu le naca xihuiʼ, en 
calëga nu rizíʼ yëʼ, 
pero tsázagacasö 
niʼ nupa nazúajgaca 
láguequi lu guichi 
queëʼ Bönniʼ náquiëʼ 
Böʼcuʼ Zxílaʼdoʼ, ga 
naʼ nazúajgaca 
lágaca nupa 
nadéliʼgaca yöl-laʼ 
naʼbán.



Dios uzxíëʼ nisa ribödxi zoa guiö́j 
lóguequi. Cúnturö nu gati, en 
cúnturö nu cödxi, en cúnturö nu 
cödxi yechiʼ, en cúnturö nu quiʼi 
sacaʼ, tuʼ chigudödi quégaca lë 
naʼ gulaca zíʼalö.”



Bitiʼ soa niʼ nitú le dxía döʼ. Soa lu yödzö naʼ lataj lo ga 
röʼë Dios, encaʼ ga röʼë Bönniʼ náquiëʼ Böʼcuʼ Zxílaʼdoʼ, 
ateʼ yuguʼ huen dxin queëʼ ilaʼyéaj ládxiʼgaquiëʼ Lëʼ. 
Ilaʼléʼenëʼ lahuëʼ Lëʼ, ateʼ le nazíʼi Lëʼ nazúaj raʼ 
xigágaquiëʼ.



Biléʼedaʼ caʼ nupa chinátigaca, nupa nácagaca lo, en 
nupa nácagaca cáʼasö, zuíguequinëʼ lahuëʼ Dios. 
Gulaʼyálaj guichi, en guyalaj caʼ iaʼtú guichi ga naʼ 
nazúajgaca lágaca nupa nadéliʼgaca yöl-laʼ naʼbán idú. 
Buchiʼa busöröë́ʼ Dios nupa naʼ 
chinátigaca tsca naca le nazúaj yuguʼ lu 
guichi naʼ, lë naʼ gulúngaca. Nupa 
bitiʼ nazúajgaca lu guichi 
quégaca nupa 
nadéliʼgaca yöl-laʼ 
naʼbán idú 
yöjtsázagaca lataj naʼ.



Tuʼë didzaʼ Dios Böʼ Láʼayi, encaʼ biʼi nigula utsaga 
náʼalenbiʼ-nëʼ Bönniʼ náquiëʼ Böʼcuʼ Zxílaʼdoʼ, taʼnnë́ʼ: 
“¡Gudá!” Nu riyöni didzaʼ ni ral-laʼ inná: “¡Gudá!” ¡Nu 
ribidxi nisa, en nu rizë́ ladxiʼ le, ral-laʼ guídi, en guíʼaj 

nisa le runna yöl-laʼ naʼbán!



Tuʼ bidxíʼideʼenëʼ Dios bönachi 
yödzölió, buzáʼ ládxëʼë quéguequi 

Zxíʼinëʼ laʼ buduínëʼ, para cabí ilaʼniti 
yúguʼtë nupa ilaʼyéajlëʼ Lëʼ, pero 

gataʼ yöl-laʼ naʼbán idú 
quéguequi.



Romanos 3:23 tuʼ núngaquiëʼ yúguʼtëʼ dul-laʼ, en bitiʼ caʼ 
nácagaquiëʼ tsahuiʼ ca naʼ náquiëʼ Dios idú tsahuiʼ.

Romanos 6:23 Lazxaj nu run dul-laʼ naca yöl-laʼ guti, pero 
le rúnnasëʼ Dios queë́ruʼ naca yöl-laʼ naʼbán idú, le rataʼ 

queë́ruʼ tuʼ nácaruʼ tuz len Xanruʼ Jesucristo.

Hebreos 9:27 Ca naʼ run bayudxi ilátigaca bönachi tu 
luzuísö ateʼ tödi niʼ uchiʼa usörö́ëʼ Dios léguequi,

Efesios 2:8,9 Nuláliʼ tuʼ zoa le buzáʼ ládxëʼë Dios queë́liʼ tuʼ 
réajlëʼëliʼ Cristo. Busölë́ʼ libíʼiliʼ, calëga tuʼ nacuáʼ le naca 

dxiʼa benliʼ libíʼiliʼ, pero tuʼ naca le runsëʼ Dios.
Cuntu nu gaca gun ba zxön cuini tuʼ nulá, tuʼ cabí nulá nu 

naʼ tuʼ nacuáʼ le naca dxiʼa nun nu naʼ.



Romanos 10:9,10 “Channö didzaʼ guʼu gaca bëʼ Jesús 
náquiëʼ Xanuʼ, en uyéaj lëʼu idú ládxuʼu Dios busubanëʼ 

Lëʼ lu yöl-laʼ guti, ulóʼ liʼ.”
Lu icja ládxiʼdoʼoruʼ réajlëʼëruʼ Jesús para gácaruʼ tsahuiʼ, 
ateʼ len didzaʼ ruíʼiruʼ, ruluíʼiruʼ lahui le náquiëʼ Jesucristo 

para uláruʼ. 

San Juan 3:16,17 Tuʼ bidxíʼideʼenëʼ Dios bönachi 
yödzölió, buzáʼ ládxëʼë quéguequi Zxíʼinëʼ laʼ buduínëʼ, 
para cabí ilaʼniti yúguʼtë nupa ilaʼyéajlëʼ Lëʼ, pero gataʼ 

yöl-laʼ naʼbán idú quéguequi.
Dios gusö́l-lëʼë Zxíʼinëʼ yödzölió ni, calëga para ichúguiëʼ 

quégaca bönachi yödzölió ni gátigaca, pero para 
uluʼlágaca bönachi yödzölió ni niʼa queëʼ Lëʼ. 



1 Juan 5:11-13 Lë ni naca le benëʼ ba nalí Dios. Gunnë́ʼ 
chibennëʼ yöl-laʼ naʼbán idú queë́ruʼ, ateʼ Zxíʼinëʼ naʼ 

náquiëʼ Nu nabániruʼ caní.
Nu bönniʼ zóalenëʼ Zxíʼinëʼ Dios lëʼ, dë yöl-laʼ naʼbán idú 

queëʼ. Nu bönniʼ bitiʼ zóalenëʼ Zxíʼinëʼ Dios lëʼ, bitiʼ dë 
yöl-laʼ naʼbán idú queëʼ. 

Libíʼiliʼ naʼ réajlëʼëliʼ-nëʼ Zxíʼinëʼ Dios, ruzúajaʼ queë́liʼ lu 
guichi lë ni para inö́ziliʼ chidë́ yöl-laʼ naʼbán idú queë́liʼ, en 

para gaca idú ca réajlëʼëliʼ-nëʼ Zxíʼinëʼ Dios. 

